
                   PA1.nr.255/2018 

 

NË EMËR TË POPULLIT 

                                              

                                                    

 GJYKATA E APELIT E KOSOVËS, Departamenti i Përgjithshëm, në 

kolegjin penal të përbërë nga gjyqtarët Hashim Çollaku, kryetar, Afrim Shala dhe 

Ferit Osmani, anëtarë, me pjesëmarrjen e zyrtarit ligjor Bajram Rexhahmetaj, si 

procesmbajtës, në çështjen penale ndaj të pandehurit R.K., nga Obiliqi, për shkak të 

veprës penale lëndim i lehtë trupor, nga neni 188 paragrafi 3 nënparagrafi 3.1 lidhur 

me paragrafin 2 të Kodit Penal të Republikës së Kosovës (KPRK), duke vendosur 

sipas ankesës së mbrojtësit të të pandehurit, avokates L.B._Y., të paraqitur kundër 

aktgjykimit të Gjykatës Themelore në Prishtinë, Departamenti i Përgjithshëm, 

P.nr.710/2018, i datës 22 Shkurt 2018, në seancën e kolegjit të mbajtur më datën 19 

Prill 2018, mori këtë: 

 

 

 

A K T G J Y K I M  

 

 

 

              REFUZOHET si e pabazuar ankesa e mbrojtësit të të pandehurit R.K., 

avokates L.B._Y., ndërsa aktgjykimi i Gjykatës Themelore në Prishtinë, 

P.nr.710/2018, i datës 22 Shkurt 2018, VËRTETOHET.    

 

 

 

A r s y e t i m  

 

 

 

 Gjykata Themelore në Prishtinë, me aktgjykimin e lartcekur, të pandehurin 

R.K., nga Obiliqi, e ka shpallur fajtor për shkak të veprës penale lëndim i lehtë 

trupor, nga neni 188 paragraf 3 pika 3.1 lidhur me paragraf 2 të KPRK dhe të njejtin 

e ka dënuar me dënim me burgim në kohëzgjatje prej 3 (tre) muajve, i cili do të 

ekzekutohet pasi që ky aktgjykim të bëhet i formës së prerë.  

Në dënimin e shqiptuar me burgim, të pandehurit R.K., do t’i llogaritet edhe 

koha e kaluar në paraburgim prej datës 23 Janar 2018 e tutje.  

Të pandehurit R.K. i është vazhduar paraburgimi derisa aktgjykimi i gjykatës 

së shkallës së parë të bëhet i formës së prerë, por jo më gjatë se koha e dënimit të 

shqiptuar me këtë aktgjykim. 

I pandehuri R.K., është liruar nga shpenzimet e procedurës penale, pasi që i 

njejti është i gjendjes së dobët ekonomike dhe nuk merr asnjë të ardhur financiare. 

E dëmtuara V.K., nga Obiliqi, për realizimin e kërkesës pasurore juridike 

është udhëzuar në kontest civil. 

 Kundër këtij aktgjykimi në afatin ligjor ka paraqitur ankesë mbrojtësi i të 

pandehurit R.K., avokatja L.B.-Y., për shkak të vendimit mbi dënimin, me propozim 

që Gjykata e Apelit e Kosovës ta aprovojë ankesën si të bazuar, kurse aktgjykimi i 

ankimuar të ndryshohet, ashtu që të pandehurit t’i shqiptohet një dënim më i butë se 

sa dënimi i shqiptuar apo dënim me kusht. 

Prokuroria e Apelit, me parashtresën PPA/II.nr.267/2018, të datës 16 Mars 

2018, ka propozuar që ankesa e mbrojtësit të të pandehurit, të refuzohet si e 

pabazuar, kurse, aktgjykimi i ankimuar të vërtetohet. 

 

Gjykata e Apelit e caktoj dhe mbajti seancën e kolegjit konform nenit 390 të 

Kodit të Procedurës Penale (KPP) për të cilën seancë janë njoftuar Prokuroria e 

Apelit, i pandehuri R.K., mbrojtësi i tij, avokatja L.B._Y. dhe e dëmtuara V.K.. Në 

këtë seancë të kolegjit nuk ka marrë pjesë vetëm prokurori i Prokurorisë së Apelit, 

edhe përkundër faktin se është njoftuar në mënyrë të rregullt. 

E dëmtuara V.K., gjatë seancës së kolegjit, ka deklaruar se i nuk 

bashkangjitet ndjekjes penale dhe nuk ka paraqitur kërkesë pasurore juridike. 

Avokatja L.B.-Y., ka mbetur në tërësi pranë ankesës së paraqitur me shkrim, 

ndërsa, i pandehuri R.K., e ka përkrahur deklarimin e mbrojtëses së tij. 

 Gjykata e Apelit e Kosovës, pasi mbajti seancën e kolegjit, shqyrtojë shkresat 

e lëndës, analizoi aktgjykimin e ankimuar në kuptim të nenit 394 të Kodit të 

Procedurës Penale (KPP), konstatojë se :   

 - ankesa është e pabazuar.  

           

 Edhe pse aktgjykimi gjykatës së shkallës së parë nuk ankimohet për shkak të 

shkeljeve esenciale të dispozitave të procedurës penale dhe shkeljeve të ligjit penal, 

megjithatë Gjykata e Apelit e Kosovës, konform së nenit 394 të KPP, sipas detyrës 

zyrtare e shqyrtoi aktgjykimin e ankimuar edhe në këto drejtime dhe konstatojë se 

aktgjykimi i gjykatës së shkallës së parë nuk përmban shkelje esenciale të 

dispozitave të procedurës penale, të cilat do të kushtëzonin anulimin e tij e as shkelje 

të ligjit penal në dëm të të pandehurit. 

      Sa i përket vendimit për dënimin, në ankesën e mbrojtësit të të pandehurit, 

avokates L.B.-Y., theksohet se gjykata e shkallës së parë me rastin e caktimit të 

dënimit nuk ka vendosur drejtë, ngase nuk e ka zbatuar nenin 74 paragrafi 3 

nënparagrafi 3.1., 3.4., 3.10. dhe 3.12., si dhe nenin 75 të KPRK, ku është 

parashikuar mundësia e zbutjes së dënimit në rastet kur i pandehuri e pranon fajësinë 

për kryerjen e veprës penale. Mandej, në ankesë theksohet se gjykata e shkallës së 

parë nuk i ka marrë parasysh dhe vlerësuar drejtë as rrethanat individuale për të 

pandehurin, siç janë: gjendja shumë e rëndë ekonomike, pendimi i tij, kërkim falja 

publike, premtimi i tij se nuk do të kryejë vepra tjera penale, se më parë nuk ka qenë 

i dënuar për vepra penale tjera, se i ka ardhur keq për rastin e ndodhur, se është i 

shtyrë në moshë dhe ka shëndet jo të mirë. Duke i patur parasysh këto rrethana të 

paraqitura në ankesë, si dhe ato të cilat i ka patur parasysh edhe gjykata e shkallës së 

parë, në ankesën e paraqitur propozohet që ndaj të pandehurit të shqiptohet një 

dënim më i butë apo edhe një dënim i kushtëzuar.  

 Sipas vlerësimit të Gjykatës së Apelit të Kosovës, pretendimi i lartcekur i 

paraqitur në ankesë për një dënim më të butë apo dënim me kusht është i pabazuar. 

Gjykata e shkallës së parë drejtë i ka konstatuar dhe vlerësuar rrethanat të cilat 

ndikojnë në caktimin e llojit dhe lartësisë së dënimit, siç parashihet në nenin 73 të 

KPRK. Në këtë aspekt, si rrethana lehtësuese janë marrë për bazë pranimi i fajësisë; 

se i pandehuri kishte sjellje korrekte në gjykatë dhe se ishte i gjendjes së dobët 

ekonomike, kurse, si rrethanë rënduese është marrë për bazë fakti se i pandehuri edhe 

më parë kishte rënë ndesh me ligjin për vepër penale të natyrës së njëjtë. Gjithashtu, 

me rastin e matjes së dënimit, gjykata e shkallës së parë kishte marrë parasysh edhe 

minimumin dhe maksimumin e dënimit të parashikuar për këtë vepër penale. 

 Gjykata e Apelit e Kosovës, vlerëson se duke i pasur parasysh të gjitha 

rrethanat të cilat i ka konstatuar edhe gjykata e shkallës së parë, dënimi i shqiptuar 

ndaj të pandehurit R.K. është në harmoni me peshën e veprës penale, me intensitetin 

e rrezikimit apo të dëmtimit të vlerës së mbrojtur dhe me shkallën e përgjegjësisë 

penale të të pandehurit dhe se me këtë dënim do të arrihet qëllimi i dënimit i 

parashikuar me nenin 41 të KPRK, i cili konsiston në parandalimin e të pandehurit 

nga kryerja e veprave penale në të ardhmen dhe të bëjë rehabilitimin e tij; të 

parandalojë personat e tjerë nga kryerja e veprave penale; të bëjë kompensimin e 

viktimave ose të komunitetit për humbjet ose dëmet e shkaktuara nga vepra penale 

dhe të shprehë gjykimin shoqëror për veprën penale, ngritjen e moralit dhe forcimin 

e detyrimit për respektimin e ligjit. Kurse, disa rrethana lehtësuese që përmendën në 

ankesën e avokates L.B.-Y., e të cilat nuk janë marrë parasysh nga gjykata e shkallës 

së parë, sipas vlerësimit të Gjykatës së Apelit të Kosovës, nuk janë të asaj natyre që 

do të ndikonin që ndaj të pandehurit R.K. të shqiptohet një dënim edhe më i butë se 

sa që i ka shqiptuar gjykata e shkallës së parë apo dënim me kusht.  

  Meqë ndaj aktgjykimit të gjykatës së shkallës së parë është paraqitur ankesë 

vetëm në dobi të të pandehurit, atëherë, Gjykata e Apelit e Kosovës, duke u bazuar në 

nenin 395 të KPP (parimi “Reformatio in Peius”), nuk e ka bërë ndryshimin e 

aktgjykimit të ankimuar sa i përket cilësimit juridik të veprës penale, për shkak se një 

gjë e tillë do të shkonte në dëm të të pandehurit. Kjo për faktin se nga aktakuza dhe 

aktgjykimi i ankimuar, shihet se i pandehuri R.K., është akuzuar dhe më pastaj edhe 

është shpallur fajtor për shkak të veprës penale lëndimi i lehtë trupor, nga neni 188 

paragrafi 3 nënparagrafi 3.1 lidhur me paragrafin 2 të KPRK, për të cilën është 

parashikuar dënimi me burgim prej 3 (tre) muaj deri në 3 (tre) vjet. Ndërsa, në këtë 

çështje penale duke i marrë për bazë cilësitë e viktimës (“viktimë e ndjeshme”) dhe 

faktin se me rastin e kryerjes së veprës penale është përdorur një mjet me anë të të 

cilit mund të shkaktohet lëndimi i rëndë trupor, atëherë, veprimet e të pandehurit 

R.K., është dashur që të cilësohen si vepër penale lëndimi i lehtë trupor, nga neni 188 

paragrafi 3 nënparagrafi 3.2. të KPRK, për të cilën është parashikuar dënimi me 

burgim prej 6 (gjashtë) muaj deri në 5 (pesë) vjet.   

Duke u bazuar në këto që u tha më lartë e në bazë të nenit 401 të KPP, u 

vendos si në dispozitiv të këtij aktgjykimi.  

 

GJYKATA E APELIT E KOSOVËS 

Departamenti i Përgjithshëm 

PA1.nr.255/2018, Më 19 Prill 2018 

 

 

     Procesmbajtësi,                     Anëtarët e kolegjit:                        Kryetari i kolegjit,                                                   

Bajram Rexhahmetaj                     Afrim Shala                                 Hashim Çollaku 

                                                   

                                                       Ferit Osmani 

 

 

              

 

 

 

 


